
Unha cidade xusta, verde, 
feminista e democrática

Todos os partidos teñen un 
programa electoral. Algúns 
tamén teñen un plan de go-
berno, que a maior parte das 
veces esquecen sen dar expli-
cacións. Na Marea Atlántica 
temos todo iso e enriba adoita-
mos cumprir. Pero temos algo 
máis: un modelo de cidade. 
Un horizonte ao que dedicarlle 
a próxima década. Ambicioso, 
realista, singular. Á altura da 
cabeceira dunha área metro-
politana de máis de 400.000 
habitantes e dos retos do 
mundo urbano de hoxe. A ci-
dade xusta, verde, feminista e 
democrática que empezamos 
a construír en 2015 co alcalde 
Xulio Ferreiro e que imos re-
tomar cando regresemos con 
Xan Xove ao goberno da Co-
ruña, despois do 28 de maio.

O programa co que nos pre-
sentamos a estas eleccións, e co 
que imos gobernar no próxi-
mo mandato, podes consulta-

lo en detalle, ou descargalo, 
na nosa páxina web. A carón 
destas liñas tes un código QR 
para facelo de maneira moi 
sinxela co teu móbil. O xornal 
que tes entre as mans non é un 
programa electoral. Tampou-
co un plan de goberno. Sería 
imposible reunir máis de 500 
medidas en só 16 páxinas. 
Preferimos facer outra cousa: 
explicarche, coméndoche o 
menor tempo posible, cara a 
onde queremos ir.

No programa temos compro-
misos en todos os ámbitos. 
Non falta ningún. Asumimos 
obxectivos en materia eco-
nómica e de emprego. Temos 
propostas, e moi ambiciosas, 
para a cultura, o deporte ou 
a memoria democrática, tres 
áreas que pagaron a factura da 
crise permanente do goberno 
de Inés Rey nos últimos catro 
anos. Ocupámonos da política 
social, da mobilidade, dos resi-

duos, da lingua, do comercio, 
do turismo. De todo. Como en 
calquera outro programa, non 
falta ningún capítulo.

Nas próximas páxinas, polo 
contrario, concentrámonos 
nuns poucos proxectos estra-
téxicos que, pola súa enverga-
dura, polo impacto que van 
ter, ilustran as nosas priori-
dades, os valores que defende-
mos, a cidade que queremos 
e que imos construír contigo. 
A Coruña non será a mesma 
se deixamos o transporte nas 
mans cunha compañía priva-
da outros vinte anos que se nos 
atrevemos a constituír unha 
empresa pública para liderar 
a mobilidade do século XXI. É 
un exemplo, pero diso se trata. 
O 28 de maio hai que escoller, 
e hai escollas que marcan o 
futuro dunha cidade. Nós es-
collemos A Coruña.

 Escollo unha cidade que se sinta 
orgullosa dos seus barrios, con 
barrios vivos, con servizos e espazos 
compartidos para a veciñanza
Victoria Mejuto
Auxiliar de enfermaría, número cinco da candidatura

 Quero que A Coruña sexa 
unha cidade referente no ámbito 
da actividade física e deporte, por 
ter unha actividade física diversa, 
inclusiva e saudable 
Iván Núñez
Adestrador, número trece da candidatura

“De volta no goberno, 
imos retomar 
o proxecto que 
comezou o alcalde 
Xulio Ferreiro en 2015”

“Sería imposible 
resumir aquí as máis 
de 500 medidas do 
noso programa de 
goberno, preferimos 
explicarche que 
cidade queremos”

“O 28 de maio hai que 
escoller, e hai escollas 
que marcan o futuro 
dunha cidade. Nós 
escollemos A Coruña”

Temos un programa de goberno para 
os próximos catro anos, pero temos 
algo aínda máis importante: un modelo 
de cidade para a década que vén.

 Eu quero unha cidade 
accesible e solidaria para todos e 
para todas
Celsa Díaz Cabanelas
Republicana de Honra, número vinte e seis da 

candidatura

 Temos que diversificar e 
modernizar as fontes de riqueza desta 
cidade e facelo dun xeito inclusivo, 
que respecte o medio e as persoas
Mariano Fernández Cabarcos
Xestor cultural, número vinte da candidatura

Un equipo  
para gobernar
Xan Xove lidera unha lista 
competente, audaz e plural para 
tomar as decisións que A Coruña 
precisa nos próximos catro anos

O candidato á Alcaldía da Marea At-
lántica, Xan Xove, afronta as eleccións 
do 28 de maio disposto a gobernar. 
Faino á cabeza dun equipo solvente 
e elixido democraticamente en pri-
marias e conta co aval de numerosos 
referentes da sociedade civil. A lista 
péchaa, como mostra do seu compro-
miso nesta nova etapa, o ex-alcalde 
Xulio Ferreiro, e suma ademais un 
candidato simbólico: o refuxiado si-
rio Ahmad Matar, a quen o labirinto 
burocrático impediu ser aspirante 
de pleno dereito.

Nos primeiros postos, nos que se com-
bina a renovación coa experiencia 
institucional, secundan a Xove profe-
sionais da sanidade e o ensino públi-
cos, a educación social, a arquitectura, 

o urbanismo, a cultura e o sindicalis-
mo. A lista incorpora tamén docentes 
da Universidade da Coruña, traballa-
doras do sector dos coidados, profe-
sionais do deporte e o terceiro sector 
e representantes do tecido asociativo 
da Coruña: activistas polo benestar 
animal, o ecoloxismo, o movemento 
veciñal, o cooperativismo, a alimenta-
ción saudable e de proximidade e a o 
dereito á comunicación.

Ao longo das páxinas deste xornal 
poderás coñecer as persoas que van 
acompañar a Xan Xove no goberno 
municipal da Coruña nos próximos 
catro anos se nos dás a túa confianza. 
Podes obter máis información sobre 
o equipo completo na páxina web da 
Marea Atlántica.

O próximo será 
o mandato da 
vivenda asequible

Desde que goberna Inés Rey, 
na Coruña é imposible alu-
gar. Nos últimos catro anos, 
o prezo medio do alugueiro 
subiu un 25%. En abril, e se-
gundo datos oficiais da Xun-
ta, situouse nos 595 euros ao 
mes, o máis alto das sete cida-
des galegas. O último informe 
da Xunta tamén amosa que na 
cidade hai 849 pisos turísticos. 
Duplicáronse neste mandato, 
e son xa o dobre que os pisos 
que se ofertan agora mesmo 
para aluguer convencional.

A Xunta e o Estado teñen que 
facer a súa parte, tras décadas 
ignorando o problema. Pero 
un concello coma o da Co-
ruña, cabeceira dunha área 
metropolitana de máis de 
400.000 habitantes e cun or-
zamento anual de 350 millóns 
de euros, non pode quedar de 
brazos cruzados.

O Concello ten máis de 7.000 
metros cadrados de solo pú-
blico en Xuxán. Suficientes 
para construír 250 vivendas 
en alugueiro a prezos ase-
quibles. Medio cento xa esta-
ban previstas como parte do 
acordo co que Xulio Ferreiro 
salvou ao Concello da ruína 
pola licenza ilegal do edificio 
Conde de Fenosa, pero Inés 
Rey non iniciou as obras neste 
mandato. Será Xan Xove quen 

o faga, de volta no goberno 
municipal, sumando outras 
200 vivendas, entre promo-
ción pública directa e cesión 
de uso a cooperativas sen 
ánimo de lucro. 

Crearemos un banco de viven-
das en alugueiro asequible 
para a mocidade, co Concello 
como mediador para garantir 
boas condicións a inquilinos e 
propietarios. Pode facerse am-
pliando a bolsa de alugueiro 
social de EMVSA, creada no 
mandato da Marea Atlántica. 

Tamén regularemos os pisos 
turísticos para que deixen de 
medrar sen control e afogar os 
barrios. O Concello ten a obri-
ga de facelo, pero o PSOE non 
estivo polo labor. En paralelo, 
reforzaremos as axudas á re-
habilitación con garantías: 
para que os pisos arranxados 
e dotados con ascensor saian 
en alugueiro para vivir, non 
para especular. 

Ademais, aplicaremos as fe-
rramentas da nova Lei de Vi-
venda para limitar o prezo 
dos alugueres e para aumen-
tar o IBI ás vivendas baleiras.

O urbanismo define o 
noso xeito de vivir: non 

se trata de xestionar 
para as promotoras, 

senón de protexer 
dereitos

Chiqui García
Arquitecta e urbanista, número 

catro da candidatura

Sen acceso á vivenda, 
sen servizos sociais 

áxiles e resolutivos ou 
sen unha mobilidade 

accesible para todas, A 
Coruña pode fracasar 

como cidade
Rodri Gil

Educador social, número tres da 

candidatura

Aluguer para a 
mocidade

Prezos asequibles a través 
da empresa municipal.

ALUGADO

Límite aos 
pisos turísticos

Están a encarecer a vivenda 
nos barrios.

“Dende que goberna 
Inés Rey, na Coruña 
é imposible alugar” 

250 vivendas 
públicas en 

Xuxán 
Para aluguer asequible en 

terreos municipais.

A tenda do barrio, 
aliada contra a 
inflación
Nun momento de crise de prezos 
e incerteza económica, a mellor 
aliada pode estar ao lado da casa. 
Crearemos un bono de compra no 
pequeno comercio de alimenta-
ción, que terá en conta criterios de 
renda e permitirá acceder a unha 
cesta de produtos básicos a prezos 
limitados. As tendas de barrio con-
verteranse así en aliadas fronte á 
inflación desbocada. 

A xustiza social foi un dos eixos 
do goberno de Xulio Ferreiro, e 
volverá selo no de Xan Xove. Con 
propostas como crear un proxecto 
piloto de Renda Básica na Coru-
ña, estudando as posibilidades de 
implantar esta prestación. Tamén 

melloraremos a Renda Social Mu-
nicipal e as axudas de emerxencia 
para que cheguen á máis xente e 
poidan cobrarse antes, sen ter que 
estar un ano agardando como oco-
rreu no mandato de Inés Rey. Na 
mesma liña, crearemos un Banco 
Municipal de Alimentos.

Ao longo dos vindeiros catro anos, 
comprometémonos a incremen-
tar un 20% os recursos para as po-
líticas sociais, e a refozar o persoal 
para reducir os tempos de agarda. 
Ao tempo, faremos un mapa dos 
recuros sociais do Concello, para 
que todo o mundo saiba cales son e 
como acceder a eles. Eliminemos o 
labirinto burocrático.

Confío na Marea 
Atlántica porque quero 
unha cidade pensada 

para a mocidade, para 
a educación, a cultura, 

o lecer e o deporte
Javier Pérez

Profesor de ensino secundario, 
número seis da candidatura

Un espazo seguro non 
é o que ten os muros 
máis altos; a única 

maneira de afrontar 
os problemas da 

comunidade é crear 
comunidade

Mariló Candedo
Docente universitaria, número 

once da candidatura

Un bono  
de compra de 
alimentación 
no pequeno 

comercio

Xestión pública para o 
transporte público, sen 
tutelas Moitas veces se prometeu na Coruña re-

formar as liñas de bus, que levan tendo a 
mesma estrutura desde os anos oitenta. 
E ningunha vez se cumpriu por un motivo 
esencial: a empresa privada que xestiona 
o bus, a Compañía de Tranvías, bloquea 
calquera cambio significativo. Mesmo 
cando houbo intentos de cambio real, 
coma no goberno de Xulio Ferreiro, Tran-
vías defendeu antes o seu beneficio que o 
servizo público.

En 2024 temos a oportunidade de cam-
biar iso. O próximo ano remata a conce-
sión do bus e, desde a Marea Atlántica, 
comprometémonos a crear unha nova 
empresa muncipal de transporte, 100% 
pública, que lidere sen tutelas a nova 
mobilidade na Coruña mantendo os 
postos de traballo. Poderá facer un novo 
mapa de bus, por fin. Poderá xestionar 
outros servizos como BiciCoruña ou os 
aparcarmentos. Poderá crear unha tarifa 
única para todos eles, con descontos en 
funcion de idade, uso e nivel de renda. 
Teremos un transporte público eficaz, 
fiable e intermodal.

BiciCoruña, que está a bater marcas de 
uso mes tras mes, debe seguir potencián-
dose. Levando estacións aos barrios que 
non a teñen, e a lugares coma os hospitais 
ou os campus universitarios. E debe re-
forzarse o persoal e os medios para repo-
ñer bicicletas. Non pode ser que chegues á 
estación en hora punta e a atopes baleira. 

Apostaremos, tamén, pola coordinación 
coa cidade real, coa área metropolitana 
de 400.000 habitantes que xa é o motor 
económico de Galicia, instando a Xunta 
a deixar de bloquear a cuestión. É o único 
xeito de reducir os 120.000 coches priva-
dos que cada día entran e saen da cidade 
por Alfonso Molina. 

Moito mellor dar alternativas que ampliar 
carrís para facer máis grande o atasco, des-
de logo. Por iso, reconduciremos o proxec-
to de Alfonso Molina para dar espazo a 
outros medios de transporte e convertela 
nunha avenida ao servizo da nova mobi-
lidade metropolitana: que contecte os ba-
rrios de Elviña, Matogrande, o Birloque, 
Barrio das Flores, Xuxán e Someso en lugar 
de nunha autoestada que divida a cidade.

 O voto verde na Coruña está coa 
Marea Atlántica, contamos co apoio 
do Partido Verde Europeo para facer 
unha cidade máis sostible e xusta
Txemi Jiménez
Arquitecto técnico e profesor, número quince da candidatura

 Quero vivir nunha cidade onde 
a natureza sexa un dereito: espazos 
verdes como urxencia, para combater a 
emerxencia climática e vivir con saúde
Sabela Pérez
Mestra xubilada e ecoloxista, número vinte e dous da candidatura

BiciCoruña en 
todos os barrios 

E con máis medios, sen 
estacións de segunda.

Novo mapa de 
rutas do bus
Máis confiable e con 

perspectiva metropolitana. 

Enerxía 
renovable 

pública
Produción en edificios 

municipais.

Naturalización 
da cidade

Ningún barrio sen acceso  
ao verde.

“A Coruña,  
na mobilidade,  
é unha gran cidade 
de máis de 400.000 
habitantes” 

Unha cidade 
con enerxía 
limpa, pública 
e renovable

As cidades e o seu compromiso son 
decisivas para frear o impacto da crise 
climática. E así queremos facelo na Co-
ruña: comezando a produción de ener-
xías limpas en edificios municipais. 
Sabemos onde facelo grazas ao Mapa 
das Enerxías Renovables, elaborado 
neste mandato por iniciativa da Marea 
Atlántica, e porémolo en práctica para 
lograr aforro eléctrico e reducir a de-
pendencia das grandes empresas. 

Crearemos unha empresa munici-
pal de enerxía, con fontes 100% re-

novables, que abasteza ao Concello e 
atenda á veciñanza en risco de pobre-
za enerxética. E poremos en marcha 
unha Oficina da Enerxía itinerante 
que se desprace aos centros cívicos 
dos barrios para ofrecer asesoramen-
to sobre como reducir a factura da luz. 
Todo isto será, tamén, fonte de empre-
go e postos de traballo. 

Outra solución para conter o cambio 
climático é espallar as zonas verdes. 
Na Coruña hai un déficit importan-
te de parques e espazos naturais, que 
queremos corrixir coa apertura de 
novas áreas coma o Parque Cidade 
no río Monelos ao paso polo Mar-
tinete ou o Parque do Observatorio 
na Agra do Orzán.

 Queremos que mercados municipais 
e tendas de barrio conecten o produtor de 
proximidade coa cidadanía
Marcial Blanco
Cooperativista de Zocamiñoca, número dezaoito da candidatura

 É tempo dunha Coruña 
planificada á medida das persoas, 
que non do ladrillazo e o coche
Bea G. de Canales 
Enfermeira do CHUAC, número dous da candidatura.

“Dende a oposición impulsamos o 
Mapa das Renovables, dende o goberno 
comezaremos a producir enerxía verde” 

Xan
Xove Candidato da Marea Atlántica  

á Alcaldía da Coruña

Xan Xove, o candidato á Alcaldía da Coru-
ña pola Marea Atlántica, chegou á campa-
ña electoral xa con ducias de reunións ás 
costas, e moitos quilómetros percorridos 
a pé, en bus e en bici pola Coruña. Estivo 
dando a coñecer o noso proxecto para os 
vindeiros catro anos e ao equipo de xen-
te plural, honesta e comprometida que o 
acompaña. Leva niso desde novembro, e 
chega a maio co sorriso de quen sabe que o 
esforzo paga a pena. 

“Escolle A Coruña”. Por que un lema tan 
centrado na cidade? 
Porque ten que estalo. É a hora da política 
cercana. O que veñen son unhas eleccións 
municipais, nas que a veciñanza escolle A 
Coruña que quere para os próximos catro 
anos. Escolle entre un PP que só representa 
retroceso en dereitos e recortes no públi-
co e un PSOE inmobilista, que en canto o 
deixas só desenterra un proxecto urbanísti-
co dos anos 90. Ou iso ou un modelo de ci-
dade con futuro, o da Marea Atlántica. Por 
iso facemos un chamamento a centrar o 

debate no que importa: o que A Coruña e á 
súa xente precisan. Quen pretenda facer do 
28 de maio un ensaio das eleccións xerais, 
ou un plató para dirimir ambicións doutro 
tipo, equivócase.

Cales son as propostas principais dese 
modelo de cidade que quere a Marea 
Atlántica?
Podo resumilas nunha frase: unha Co-
ruña máis xusta, verde, feminista e de-
mocrática. Iso significa ter alugueiros a 
prezos asequibles, levantar 250 vivendas 
públicas no solo municipal de Xuxán, 
incrementar un 20% o gasto social e dar 
unha alternativa á xente moza. Signi-
fica pensar nunha empresa pública de 
transporte que ordene a mobilidade, sen 
tutelas, en lugar de darlle todo o espazo 
ao coche privado, e lidere dunha vez a 
integración metropolitana. Apostar pola 
transición ecolóxica xusta, producindo 
enerxía limpa dentro da cidade, en lugar 
de dar discursos e logo non facer nada, 
como fixo Inés Rey. Significa pelexar por 
un porto aberto á cidade, 100% público 

“O único voto que 
non lle ten que 
pedir permiso a 
ninguén é o da 
Marea Atlántica”

“Quen pretenda 
facer do 28 de 
maio un ensaio das 
eleccións xerais, ou 
un plató para dirimir 
ambicións doutro 
tipo, equivócase”

“Imos ser goberno os 
próximos catro anos, 
ninguén mellor que a 
Marea Atlántica para 
aplicar as políticas da 
Marea Atlántica”

e con usos democratizados para todo o 
mundo, aínda que non teña un apelido 
ilustre. Significa, tamén, coidar os ba-
rrios que non se ven desde os Cantóns.

Todo iso é escoller A Coruña? 
Claro, e tamén é escoller a Marea Atlán-
tica. Porque a nosa é a única de todas as 
forzas políticas que se presentan este 28M 
que toma as súa decisións na Coruña, que 
traballa coa cabeza posta en facer da Co-
ruña unha cidade mellor. E a única que se 
financia sen hipotecas e sen favores alleos, 
só co apoio da xente da Coruña. Sen pe-
dirlle permiso a ninguén. Por iso chamo a 
sumar en torno á Marea Atlántica o voto 
que escolle A Coruña.

Dis que a Marea só se financia con 
achegas da xente. Non tedes débedas cos 
bancos? 
Nin a primeira. Desde as nosas orixes, a 
Marea só se financia cos fondos públicos 
que lles corresponden ás forzas políticas 
con representación, e con doazóns directas. 
Doazóns que, por certo, xa superan este 
ano as que recibimos para a campaña de 

2019, algo polo que só podo estar inmensa-
mente agradecido. 

Hai outros partidos que fan promesas 
semellantes. Que diferenza ofrece a 
Marea Atlántica?
A diferenza de que é a única forza política 
que cumpre esas promesas. É certo que, 
co paso do tempo, houbo quen se sumou 
a imitar as propostas da Marea que antes 
criticaba. Coma nos peiraos, que agora 
ninguén quere vender, nin os partidos que 
asinaron facelo en 2004. Ou coa bici eléc-
trica, que pasou de ser unha ocorrencia 
de Xulio Ferreiro a un éxito ao que todo o 
mundo se apunta. O certo é que son moi-
tos os partidos que criticaron a macrour-
banización de Visma, pero só unha forza 
política presentou realmente alegacións 
para mellorala: a Marea Atlántica. Progra-
mas electorais hai moitos, pero só houbo 
un alcalde que cumpriu o 80% do seu, 
Xulio Ferreiro. E eu vou seguir por ese ca-
miño. Imos ser goberno os próximos catro 
anos, porque ninguén mellor que a Marea 
Atlántica para levar adiante as propostas 
da Marea Atlántica.

A min non me fixeron 
alcalde as enquisas, senón 
a entrega incondicional de 
persoas como Xan Xove, un 

coruñés de confianza
Xulio Ferreiro

Ex-alcalde da Coruña e decano da 
Facultade de Dereito da Universidade  

da Coruña

Xente traballadora, de 
barrio, sen postureo, que 

cre no que fai e fai o que cre: 
Xan Xove é todo verdade

María García
Voceira do Grupo Municipal 

 da Marea Atlántica.

Sen coidados non hai vida. 
Coa pandemia aprendemos 
que é moito máis que unha 
frase feita. Pero logo estes 
servizos e oficios que chama-
mos “esenciais” son os me-
nos valorados e os máis pre-
carios, case sempre en mans 
de mulleres. Desde o gober-
no local queremos mudar 
iso, dándolle aos coidados a 
importancia que merecen. 
Para iso, poremos en marcha 
unha empresa municipal de 
coidados, que se ocupe das 
escolas infantís, da cangu-
raxe, da asistencia no fogar 
e doutras prestacións, e que 
o faga coa calidade e as con-
dicións laborais propias dun 
servizo público. 

Crearemos tamén un ser-
vizo de saúde mental para 
adolescentes, xente moza e 
as súas familias, para aten-
der á pandemia silenciosa 

das patoloxías psicolóxicas. 
Incluirá medidas de sen-
sibilización, divulgación e 
recursos de escoita e aten-
ción rápida, xunto con pre-
vención do acoso escolar e o 
suicidio xuvenil. A atención 
psicolóxica, xa para todas as 
idades, tamén se instroduci-
rá nos Equipos de Atención 
Social dos centros cívicos.

Xan Xove tamén se com-
promete a facer unha cidade 
máis inclusiva, aumentando 
a reserva de emprego públi-
co no Concello para persoas 

con diversidade funcional. 
E a incorporar cláusulas so-
ciais nos contratos públicos, 
tal e como fixo Xulio Ferrei-
ro no seu mandato. Na mes-
ma liña, traballaremos de 
preto coas entidades sociais 
neste ámbito para facilitar 
a incorporación de persoas 
con diversidade funcional 
ao mundo do traballo.

E, cumprindo co lema de 
que aquí ninguén é forastei-
ro, facilitaremos a acollida 
de persoas refuxiadas de 
diferentes orixes, incluin-
do aquelas desprazadas por 
mor da crise climática, con 
apoio específico á integra-
ción escolar de nenas e ne-
nos. Tamén deseñaremos 
programas que fomenten a 
interculturalidade nos ba-
rrios, sobre todo naqueles 
con maior diversidade, para 
coidar da riqueza cultural.

Xan Xove achegouse 
de verdade aos 

barrios, coñece as 
problemáticas; é unha 

persoa cercana, con 
capacidade de escoita 

e afán de achegar 
solucións

Ana Louzán
Cofundadora da ONG 

Viraventos, número catorce da 
candidatura

Precisamos unha 
cidade adaptada á 
realidade do día a 

día, xestionada con 
cercanía e accións 

efectivas: unha cidade 
por e para as cidadás e 

os cidadáns 
Cristina Antelo

Traballadora do Servizo de 
Axuda no Fogar, número 
dezanove da candidatura

Saúde mental 
para mocidade

Fronte á pandemia 
silenciosa, ningunha 

administración pode ser 
indiferente.

Empresa 
municipal de 

coidados
Xestión pública de escolas 

infantís, canguraxe e 
asistencia no fogar.

Reserva de 
emprego público 
para persoas con 

diversidade
Unha cidade xusta e inclusiva.

Coidemos e 
coidémonos:  
a vida no centro

“Na pandemia 
aprendemos que 
hai servizos e 
oficios esenciais, 
pero iso non pode 
quedar só nunha 
frase feita”

10 UNHA CORUÑA FEMINISTA UNHA CORUÑA FEMINISTA



Escolle unha 
cidade sen 
odio, diversa e 
igualitaria
Fronte ao machismo, o odio e a des-
igualdade non serve a indiferenza. 
Todas as institucións teñen que facer 
a súa parte para achegarnos a unha 
sociedade sen odio, diversa e iguali-
taria. Por iso, desde a Marea Atlántica 
queremos facer aquilo que hai tempo 
que se berra nas prazas: dar menos 
discursos e poñer máis recursos. 
Antes de que remate o vindeiro man-
dato, incrementaremos os recursos 
destinados a políticas de igualdade 
de xénero ata acadar o 1% do orza-
mento total do Concello. 

Crearemos o Premio 8 de Marzo 
para recoñecer ás mulleres que loi-
tan pola igualdade desde a socieda-
de civil. Abriremos a Casa Marcela 
e Elisa, para centralizar os servizos 

municipais de Igualdade e para dar-
lle espazo ao tecido asociativo femi-
nista. E impulsaremos medidas para 
mellorar a inclusión das mulleres en 
situación de vulnerabilidade e víti-
mas de violencia machista. 

Fronte ao odio, tentando que a nin-
guén lle ocorra o que lle ocorreu a 
Samuel Luiz Muñiz, coordinare-
mos as administracións e as entidaes 
que traballan co colectivo LGBTIQ+, 
para crear un protocolo fronte á dis-
criminación por orientación sexual 
e identidade de xénero. 

O 1% do 
orzamento 

municipal para 
as políticas de 

igualdade

Por unha cidade 
feminista cunha 
mobilidade que 

permita o coidado das 
nenas e das maiores, 

con espazos verdes e de 
lecer 

Eva G. Amador
Restauradora, número vinte e 

catro da candidatura

Escollo A Coruña 
porque, como muller 

e feminista, quero 
que a miña cidade 

poña sempre os lentes 
lilas antes de tomar 

decisións 
Carmen Villar

Sindicalista en CCOO, número 
nove da candidatura

“Máis recursos e menos discursos, 
para que a ninguén lle ocorra o que 
lle ocorreu a Samuel Luiz”

Un porto aberto,  
punta de lanza dun 
novo urbanismo

 Escollo achegar a cultura cun enfoque 
creativo, participativo e non excluínte, 
como poderosa ferramenta subversiva e 
de cambio
Marta Cortacans
Deseñadora gráfica, número sete da candidatura

 A Coruña non pode volver 
atrás, o Concello ten que estar ao 
servizo de toda a xente e non de 
catro
Miguel Garea
Técnico da UDC, número vinte e tres da candidatura

O urbanismo ten que estar ao ser-
vizo das persoas, non das constru-
toras. A Coruña leva demasiado 
tempo atada a un modelo dos anos 
90, que xera barrios desconectados, 
sen servizos, sen espazos para estar 
en sen calidade urbana.

Vémolo perfectamente en Some-
so, e se non o reconducimos, o erro 
repetirase en Visma, nas Percebei-
ras ou en Fariña Ferreño. Por iso a 
Marea Atlántica mudará o Plan 
Xeral de Ordenación Municipal 
para traelo ao século XXI, para 
crear espazos públicos de calidade, 
vivenda protexida e, en xeral, unha 
cidade máis humana e adaptada aos 
retos do presente. 

A punta de lanza deste cambio se-
rán os peiraos interiores. Un porto 
que xa está aberto grazas ao traballo 
da Marea Atlántica e á mobilización 
cidadá e que no vindeiro mandato 
terá que integrarse na cidade. Os 
peiraos sumarán máis de 400.000 
metros cadrados, que deben apro-
veitarse para conxugar a innova-
ción, a cultura, a gastronomía e a 
tecnoloxía, mesmo a aposta polas 
TIC e a intelixencia artificial, coas 
zonas verdes e os espazos públicos. 
E, por suposto, conservando e pro-

texendo a industria pesqueira e a 
lonxa como fonte de riqueza, em-
prego e memoria. 

Unha das primeiras cousas que fará 
Xan Xove desde o goberno munici-
pal será chamar a todas as adminis-
tracións competentes para crear un 
consorcio 100% público que xes-
tione o futuro dos peiraos, e abrir o 
debate coa veciñanza sobre os usos 
futuros do bordo litoral. 

A nosa proposta é prolongar os 
Xardíns de Méndez Núñez cara a 
Calvo Sotelo e Batería e cremos que 
os peiraos son unha oportunidade 
para saldar unha débeda desta cida-
de consigo mesma, dotándose dun 
equipamento cultural dedicado ao 
mar e as migracións. E en San Die-
go, apostar pola mobilidade, con 
rutas de transporte público, carril 
bici e unha terminal de transporte 
marítimo para conectarse con ou-
tros concellos a través da ría.

Os usos futuros dos peiraos deben 
decidirse, sempre, da man da ve-
ciñanza, non a porta pechada nun 
despacho. A maior transforma-
ción urbana que terá A Coruña 
neste século non pode facerse de 
costas á xente.

Novo Plan de 
Urbanismo
Pensado para a xente, non 
para as construtoras

Volverá o  
Dillo Ti
 Para falar cara a cara co 
goberno municipal

Porto  
para a xente
Servizos, espazo 
libre, mobilidade e 
innovación.

Administración 
cercana á 
cidadanía
Acabar co labirinto 
burocrático.

 Xan Xove é a garantía de 
que A Coruña se converte, de 
verdade, nunha cidade volcada 
no benestar animal 
Sole Cundins
Activista polos dereitos dos animais, número 

dezasete da candidatura

 A Marea Atlántica ten demostrado 
que está para servir á Coruña e á súa 
xente, non para servirse dela: un equipo 
intelixente, experimentado e honesto
Alfonso Mascuñana
Profesor xubilado, número dez da candidatura

Un concello 
sen medo á 
participación 
da veciñanza

Unha das características do goberno 
de Xulio Ferreiro foi abrir o Concello 
á participación cidadá, sen medo a fa-
lar cara a cara coa xente e a escoitar. 
Lamentablemente, boa parte das can-
les participativas que abriu a Marea 
Atlántica pecháronse con Inés Rey. A 
partir do 28 de maio será o momento 
de recuperalas. Comezando polo Dillo 
Ti, os encontros co goberno municipal 
que se celebrarán unha vez ao mes nos 
centros cívicos. 

Manteremos e enriqueceremos os Or-
zamentos Participativos, para que 
sexa máis doado presentar e votar 
propostas. Crearemos novos espazos 
TEU nos barrios, coma os do faro de 

Oza e os locais de Novo Mesoiro. E 
deseñaremos o espazo público sempre 
da man da veciñanza, como se fixo na 
área de xogos da praza da Tolerancia. 

Crearemos tamén tres Xanelas Úni-
cas, tres grandes Centros de Aten-
ción Integral á Cidadanía para garan-
tir a descentralización, no Ágora, en 
María Pita e en Catro Camiños, como 
axuda contra o labirinto burocrático. 

E do mandato de Xulio Ferreiro recu-
peraremos tamén a loita pola memoria 
democrática, reactivando os organis-
mos creados daquela e continuando a 
retirada de nomes franquistas das rúas: 
o primeiro, o de Peñamaría de Llano.

“Revitalizaremos os 
orzamentos participativos e 
crearemos novos espazos 
TEU para a veciñanza nos 
barrios”

Unha cidade  
dos barrios
A Coruña non existe sen os seus ba-
rrios. Para a Marea Atlántica son unha 
prioridade. Na nosa páxina web podes 
consultar o programa completo de go-
berno con todas as actuacións que abor-
daremos nos próximos catro anos. Isto 
é só un avance. Os principais proxectos, 
barrio a barrio, e dez medidas comúns 
a todos para mellorar a cidade próxima:

1.	 Programas de mellora, limpeza 
e coidado do espazo público que 
aborden a accesibilidade.

2.	  Impulso das axudas á accesibili-
dade para a instalación de ascen-
sores nos edificios.

3.	 Aposta polos mercados 
municipais, da alimenta-
ción á convivencia.

4.	 Fomento de usos provisionais: 
poñer ao dispor da cidadanía os 
terreos sen urbanizar para revita-
lizalos a través de usos temporais 
que poden transformalos en zonas 
de lecer para a poboación, par-
ques infantís, aparcadoiros disua-
sorios, hortas urbanas, etc. 

5.	 Impulso de programas que po-
ñan en valor a identidade cultural 
dos barrios a través de axudas ao 

pequeno comercio e a inclusión 
de todos os barrios da cidade en 
circuítos culturais e deportivos.

6.	 Mellora das conexións co trans-
porte público, Bicicoruña e per-
corridos peonís.

7.	 Programa Mover os Baixos para 
a activación da planta baixa 
da cidade e o seu comercio 
de proximidade.

8.	 Limitación das vivendas turís-
ticas, de uso turístico e aparta-
mentos turísticos.

9.	 Manexo profesional do arboredo e 
naturalización dos barrios.

10.	Incorporar parques infantís de 6 a 
12 anos e para maiores de 12 anos, 
que acollerán áreas de xogo acce-
sibles e inclusivas.

Os barrios importan, fan da Coruña a 
cidade que coñecemos e merecen toda 
a atención e o protagonismo que non 
tiveron nos últimos catro anos

BARRIOS DA PARROQUIA 
DA CORUÑA
Cidade Vella. Protección da 
Maestranza e plan de dinamiza-
ción e dotación de servizos para as 
persoas que complete a peonali-
zación do barrio.

Monte Alto e Zalaeta. Rematar 
o proxecto do mercado e reurba-
nización da praza de Monte Alto e 
recuperar o cárcere como espazo 
dotacional sociocultural.

Durmideiras. Protexer a contor-
na da Torre de Hércules da especu-
lación, un mellor aproveitamento 
do mercado municipal e mellorar a 
accesibilidade vertical do barrio.

Pescaría. Rematar o proxecto de 
vivenda social en Pontejos e incre-
mentar as axudas á rehabilitación 
para vivir co Plan Revive. 

Ensanche e A Falperra. Executar o 
proxecto de remodelación do cen-
tro de saúde e mercado de Inés de 
Castro (Santa Lucía) e dinamizar 
os baixos baleiros.

Os Mallos, A Sardiñeira e 
Catro Camiños. Reurbanizar 
a contorna do Centro Cívico dos 
Mallos, mobilizar os locais comer-
ciais baleiros da zona e trasladar 
servizos ao barrio.

BARRIOS DA PARROQUIA 
DE ELVIÑA
San Vicenzo de Elviña. Parque 
metropolitano no Castro de Elviña 
e posta en valor dos camiños histó-
ricos, como o de Saramelos. 

Novo Mesoiro e Feáns. Dotar 
dunha biblioteca municipal Novo 

Mesoiro. Pacificar e humanizar a 
vía DP-0512 ao seu paso por Feáns. 

Matogrande. Control sobre 
o proxecto de ampliación de 
Alfonso Molina nas posibles 
afeccións sobre o barrio e mello-
ras de conexión. 

Palavea, Santa Xema, Pedra-
longa e A Zapateira. Ecohorta 
en Palavea e un novo TEU como 
proxectos de fomento de lecer in-
terxeracional, ademais de melloras 
na mobilidade. 

BARRIOS DA PARROQUIA 
DE OZA
O Castrillón. Mellorar a acce-
sibilidade do centro de saúde do 
Castrillón, a través dun ascensor e 
dunha pasarela.

Visma

Viñas
Oza

A Coruña

Elviña

Eirís e As Xubias. Protección 
do parque de Eirís e o núcleo 
das Xubias polas afeccións do 
proxecto de accesos ao novo 
CHUAC en trámite.

Oza, A Gaiteira e Os Cas-
tros. Supresión de edificabilidade 
residencial no polígono de Estalei-
ros Valiña e oposición á planta de 
residuos oleosos.

Monelos e Elviña Segunda 
Fase. Proxecto de renovación 
completa da bancada do campo de 
fútbol Víctor Fernández e local da 
asociación veciñal.

Barrio das Flores. Ata que non 
se execute o plan director, abordar 
o mantemento e coidado do espazo 
público do barrio, incremen-
tar a rehabilitación e mellorar a 
accesibilidade.

Xuxán. Construción dunha 
escola infantil e un centro de día 
nos solos de titularidade munici-
pal de dotacións.

BARRIOS DA PARROQUIA 
DAS VIÑAS
O Birloque, O Martinete e 
San Cristovo das Viñas. Im-
pulso do Parque Cidade e pro-
posta integral de accesibilidade: 
percorrido peonil e ciclable segu-
ro e accesible. 

A Silva, Cances, A Moura e 
Penamoa. Estabelecer en todos 
estes núcleos “zona 30” de especial 
protección ás e aos peóns.

Someso. Dotar o barrio dos ser-
vizos básicos, como o de limpeza, 
mantemento e coidado xeral do 

espazo público, e sumalo á progra-
mación cultural e festiva.

Vioño e Sagrada Familia. Peo-
nalización da rúa Sagrada Familia 
para completar a rolda peonil que 
conecte o parque do Observatorio 
co de San Diego.

BARRIOS DA PARROQUIA 
DE VISMA
San Pedro de Visma e Os 
Mariñeiros. Revisaremos a 
macrourbanización de San Pedro 
de Visma para adaptala ás necesi-
dades das persoas e o urbanismo 
do século XXI. 

Agra do Orzán e O Ventorri-
llo. Modificación do PXOM para 
que o Observatorio sexa un parque 
aberto á cidadanía.

Cidade Xardín e Riazor. 
Conexión do barrio da Agra do 
Orzán e Cidade Xardín-Riazor 
a través da escaleira do parque 
do Observatorio.

Labañou, Cidade Escolar e 
San Roque de Fóra. Converter 
As Percebeiras nun espazo libre 
para a veciñanza de Labañou.

Os Rosais. Mellora do pavimen-
to e renaturalización da praza Elíp-
tica, rematar o Camiño do Cura y 
creación dun espazo TEU. 

Nostíán, Agrela, Bens e O 
Portiño. Conexión dos polí-
gonos con todos os barrios da 
cidade a través do transporte 
urbano colectivo.

PARTI
CIPA

Eu escollo  
A Coruña

O futuro da Coruña está nas túas mans. Que non te confundan: o 28 de 
maio non está aínda escrito. Ti decides que cidade queres para a próxima 
década. Como che gustaría vivir e moverte no día a día. Onde cres que 
debería empezar e acabar a cidade. Que imos facer para liderar, dende 
aquí, unha alternativa á emerxencia climática. Como repartir a riqueza 
que producen o noso traballo e as nosas ideas. Como imaxinamos A 
Coruña e que imos facer para construíla.

A Coruña pódeo todo, pero hai que escoller. Podemos baixar os alu-
gueres, rehabilitar pisos baleiros e construír vivenda pública ou deixar 
que sexan os promotores inmobiliarios quen decidan onde imos ter casa 
e onde non. Fundar unha empresa pública de transporte ou depender 
vinte anos máis dunha compañía peor que a anterior para ir ao hospi-
tal, á facultade ou ao traballo. Producir a nosa propia enerxía verde e 
crear emprego e oportunidades de innovación na transición ecolóxica 
ou seguir hipotecando ás vindeiras xeracións. Darlle poder aos barrios 
ou regresar ao modelo que os esqueceu. Un porto aberto ou outro couto 
privado á beira do mar. Nunca dá igual. Sempre hai que escoller. As ci-
dades escóllense.

Hai quen promete milagres e padriños. Tamén haberá quen anuncie a 
invención da pólvora ou pretenda facer pasar estas eleccións por un si-
mulacro das xerais. Na Marea Atlántica ofrecemos ideas, honestidade e 
traballo. Temos a cabeza, o corazón e as mans na Coruña. Xa nos coñe-
ces. A nosa é a única papeleta que non lle ten que pedir permiso a nin-
guén. A forza política que nunca converte cidade en refén da política. 
Gobernamos catro anos e fomos leais á cidadanía outros catro dende a 
oposición. É a hora de volver. A hora da política cercana. Precísase va-
lentía. E ninguén mellor ca nós para implantar as nosas propias políticas.

Eu xa tomei unha decisión. Escollo A Coruña. Quero ser alcalde e arre-
mangarme, á fronte dun goberno progresista, para traballar os próximos 
catro anos por unha cidade xusta, verde, feminista e democrática. Coñe-
zo ben a miña cidade e quero continuar o que Xulio Ferreiro empezou.

O 28 de maio, escolle A Coruña.

Faltan uns días para o 28 de maio, para o día no 
que A Coruña volverá ter un goberno preocupado 
por unha cidade xusta, verde, feminista e 
democrática. 

mareatlantica.org/xan-xove-2023/

NA CAMPAÑA E SUMA CON XAN XOVE
 
Un goberno con Xan Xove e a Marea Atlántica. 
Queres axudarnos a conseguilo?

Xan Xove

Candidato á Alcaldía

